
ސަޢުދުﷲ ޢަލީ

މުސްލިމުންގެ މެދުގައި އޮންނަންޖެހޭ އަޚްލާޤީ ރިވެތި ސިފަތަކުގެ ތެރެއިން ވަރަށް މުހިންމު އެއް ސިފައަކީ، އެހެން މުސްލިމުންނާ މެދު ހެޔޮ ގޮތުގައި ހީކުރުމެވެ. ތިމާގެ އަމިއްލަ ނަފްސު ރަނގަޅު ކަމަށް ބަލައި، އެކަމަކު އެހެންމީހުންނާ މެދު ނުބައި ހީކުރުންތައް ހީކުރުމަކީ މާތްﷲ ނަހީ ކުރައްވާފައިވާ ކަމެކެވެ. އައްނަޖްމު ސޫރަތުގެ 32 ވަނަ އާޔަތުގައި އެކަން ބަޔާން ކުރައްވާފައި ވެއެވެ. އަދި ޔަހޫދީން އެމީހުންގެ އަމިއްލަ ނަފްސަށް، އެއީ ހެޔޮބައެއް ކަމަށް ދެކުނު ދެކުން އެއީ ރަނގަޅުކަމެއް ނޫންކަމަށް އައްނިސާއު ސޫރަތުގެ 49 ވަނަ އާޔަތުގައި އިޝާރާތް ކުރައްވާފައި ވެއެވެ. ސަލަފުއްޞާލިޙުންގެ ކިބައިން އެނގޭ ގޮތުގައި ފުރިހަމަ މުއުމިނަކު ނަމަ، އެމީހަކު އަބަދުވެސް ވިސްނާނީ އޭނާއަށް ކުރެވޭ ކުށްތަކަކީ ކޮބައިތޯ ބަލައި ހިސާބު ކުރުމަށެވެ. އެހެންމީހުން ކުށްވެރި ކުރުމަކަށް ނޫނެވެ. އެފަދަ މީހަކު އަބަދުވެސް ހެޔޮކޮށް ކަންތައް ކުރާނެއެވެ. ކިޔަމަންތެރިކަން އަދާ ކުރުމުގައި ފަރުވާތެރިވާނެ އެވެ. އަދި އޭނާ ދެކޭގޮތުގައި މާތްﷲ ޢަމަލުތައް ގަބޫލު ކުރައްވާނީ ތަޤުވާވެރިންގެ ކިބައިންނެވެ. އެހެންކަމުން އޭނާ ބިރުވެތިވެ ކަންބޮޑުވާނީ، އެފަދަ މީހުންގެ ތެރެއިން ނުވެދާނެތީއެވެ. 
ހެޔޮގޮތަށް ހީކުރުމަކީ އީމާންކަމާވެސް ގުޅިފައިވާ ކަމެކެވެ. އެހެނީ މީސްތަކުންނާ މެދު ހެޔޮކޮށް ހީކުރެވޭނީ އެންމެ ފުރަތަމަ މާތްﷲ އާ މެދު ހެޔޮކޮށް ހީކޮށްގެންނެވެ. މާތްﷲ އާ މެދު ހެޔޮކޮށް ހީނުކުރާނަމަ އެމީހެއްގެ ޢަޤީދާއަށް އޭގެ ސަބަބުން އުނިކަން އަންނާނެއެވެ. އަދި ނުބައި ހީކުރުން ހީކުރުމަކީ ނުބައިކަން ބޮޑުވެގެންވާ ކަމެކެވެ. މާތްﷲ ވަޙީ ކުރައްވާފައި ވެއެވެ. "يا أيهاالذين آمنوا اجتنبوا كثيرا من الظن إن بعض الظن إثم" (الحجرات: 12) މާނައަކީ "................. .............. ...... ............................................................................................................................................................... ..............................................................................................." ހަމައެފަދައިން ކީރިތި ރަސޫލާ ބަޔާން ކުރައްވާ ގޮތުގައި އެންމެ ދޮގުވެރިކަން ބޮޑު ވާހަކައަކީ ނުބައި ހީކުރުން ހީކުރުމެވެ. ވީމާ މުސްލިމުންގެ މައްޗަށް ލާޒިމުވެގެންވަނީ އޭނާގެ އަނެއް މުސްލިމް އަޚާއާ ބެހޭގޮތުން ގޯސް ވާހަކައެއް އިވިއްޖެ ނަމަ އެކަން އެންމެ ކުޑަމިނުން އެވަގުތަށް ނަމަވެސް ގަބޫލު ނުކުރުމެވެ. އޭގެ ބަދަލުގައި އެނާއާ މެދު ހެޔޮކޮށް ހީކުރުމެވެ. އިފްކުގެ ހާދިސާއާ ގުޅޭގޮތުން ކީރިތި ޤުރުއާނުގައި ބަޔާން ކުރައްވާފައި ވަނީ މުއުމިނުން އެހިނދު އެމީހުންގެ އަމިއްލަ ނަފްސު ތަކާ މެދު، އެބަހީ އެހެން މުސްލިމުންނާ މެދު، ހެޔޮކޮށް ހީކޮށް، މިއީ ބަޔާންވެގެންވާ ބުހުތާނެކޭ ބުނި ނަމަ މުސްލިމުންނަށް އެކަން މާހެޔޮ ވެގެންވާނެ ކަމަށެވެ.
ވީމާ ޝައިޠާނާގެ ވަސްވާސްތަކުން ދުރުހެލިވެ މުސްލިމުންނާ މެދު އަބަދުވެސް ހެޔޮކޮށް ހީކުރުމަކީ ވަރަށް މުހިންމު ކަމެކެވެ. މުސްލިމެއްގެ ފަރާތުން ދިމާވާ ކަމަކާ މެދު ނުބައި ކޮށް ހީކުރަން ވިހި ގޮތް އޮވެފައި، ހެޔޮކޮށް ހީކުރަން އެންމެ ގޮތެއް އޮތް ނަމަވެސް ހެޔޮކޮށް ހީކުރާށެވެ! ނަމަވެސް މިގޮތަށް ޢަމަލު ކުރާހިނދު، މުސްލިމަކީ އެއް ހަރަކުން ދެފަހަރު ކަށިޖަހަން ފުރުސަތު ދޭނެ މީހެއް ނޫންކަން ކީރިތި ރަސޫލާ ބަޔާން ކުރައްވާފައިވާތީ މިކަންވެސް ހަނދާން ބަހައްޓަން ޖެހޭނެއެވެ.    
